
IPOTEKA 
KREDITLASH TIZIMINI 

TAKOMILLASHTIRISHNING 
AMALIY YO‘NALISHLARI

Almuratova Nurlio‘lmasoy Naym qizi
Samarqand agroinnovatsiyalar va tadqiqotlar instituti talabasi

Annotatsiya: Mazkur maqolada O‘zbekiston Respublikasi tijorat banklarida, xususan AT “Xalq bank” misolida ipoteka 
kreditlash tizimining joriy holati, mavjud muammolar va ularni bartaraf etish yo‘llari tahlil qilinadi. Ipoteka kreditlash 
mamlakatda aholi turmush darajasini yaxshilash va moliyaviy xizmatlarning qulayligini ta’minlashda muhim rol o‘ynaydi. 
Tadqiqot davomida bankning ipoteka portfeli dinamikasi, raqamli xizmatlar (RCC tizimi), ijtimoiy yo‘naltirilgan kredit 
dasturlari hamda amaldagi tizimdagi dolzarb muammolar (hujjatlar ko‘pligi, boshlang‘ich badalning yuqoriligi, baholashdagi 
subyektivlik va boshqalar) chuqur o‘rganilgan. Xalqaro tajriba asosida ipoteka kreditlash tizimining rivojlanishi uchun 
moliyalashtirish manbalarini diversifikatsiya qilish, raqamli texnologiyalarni keng joriy etish, kredit risklarini boshqarish 
mexanizmlarini takomillashtirish bo‘yicha takliflar ishlab chiqilgan. Maqola ipoteka kreditlashni zamonaviylashtirish 
yo‘llarini aniqlashda nazariy va amaliy jihatdan muhim ahamiyatga ega.

Kalit soʻzlar: ipoteka kreditlash, tijorat banki, Xalq bank, uy-joy sharoitlari, moliyaviy xizmatlar, kredit skoring, subsidiyalar, 
RCC tizimi.
Abstract: This article analyzes the current state of the mortgage lending system in commercial banks of the Republic of 
Uzbekistan, specifically using the example of JSC "Xalq Bank" (People's Bank), and examines existing problems and 
solutions. Mortgage lending plays a crucial role in improving the population’s living standards and ensuring access to 
financial services. The study explores the dynamics of the bank’s mortgage portfolio, the implementation of digital services 
(RCC system), socially-oriented credit programs, as well as key issues in the current system (extensive documentation, 
high initial payment, subjectivity in property valuation, etc.). Based on international experience, proposals have been 
developed for diversifying financing sources, expanding digital technologies, and improving credit risk management 
mechanisms. The article is of theoretical and practical significance in determining modern approaches to improving 
mortgage lending.

Key words: mortgage lending, commercial bank, Xalq Bank, housing conditions, financial services, credit scoring, 
subsidies, RCC system.
Аннотация: В данной статье рассматривается текущее состояние системы ипотечного кредитования в 
коммерческих банках Республики Узбекистан, в частности на примере АО «Народный банк», анализируются 
существующие проблемы и пути их решения. Ипотечное кредитование играет важную роль в повышении уровня 
жизни населения и обеспечении доступности финансовых услуг. В ходе исследования подробно изучена динамика 
ипотечного портфеля банка, внедрение цифровых сервисов (система RCC), социально ориентированные 
кредитные программы, а также актуальные проблемы действующей системы (избыточная документация, высокая 
сумма первоначального взноса, субъективность при оценке залога и др.). На основе международного опыта 
предложены меры по диверсификации источников финансирования, широкому внедрению цифровых технологий 
и совершенствованию механизмов управления кредитными рисками. Статья имеет как теоретическое, так и 
практическое значение для модернизации ипотечного кредитования.

Ключевые слова: ипотечное кредитование, коммерческий банк, Народный банк, жилищные условия, финансовые 
услуги, кредитный скоринг, субсидии, система RCC.

K I R I S H
O‘zbekiston Respublikasida amalga oshirilayotgan iqtisodiy islohotlarning asosiy ustuvor yo‘nalishlaridan 

biri sifatida aholi uchun qulay uy-joy sharoitlarini yaratish, mulkdorlar qatlamini kengaytirish va moliyaviy 
xizmatlar infratuzilmasini mustahkamlash masalalari alohida e’tiborni talab qilmoqda. Ayni paytda uy-joyga ega 
bo‘lishda aholining imkoniyatlarini oshiruvchi asosiy moliyaviy mexanizmlardan biri – ipoteka kreditlash tizimidir. 
Ushbu tizim ijtimoiy barqarorlikni mustahkamlash bilan birga, bank-moliya sohasining kengayishiga ham xizmat 
qilmoqda. Ushbu islohotlar doirasida AT “Xalq bank” tijorat banklari orasida alohida o‘rin tutadi. Bank aholini 
imtiyozli shartlarda ipoteka kreditlari bilan ta’minlashda faol ishtirok etib, ijtimoiy himoyaga muhtoj qatlamlarga 
nisbatan qulay shartlarni taklif etmoqda. “Ayollar va yoshlarga ipoteka”, “Kam ta’minlangan oilalarga kreditlar” 
kabi dasturlar orqali fuqarolarning moliyaviy imkoniyatlariga moslashgan ipoteka mexanizmlari joriy etildi.

Bugungi kunda xalqaro tajribaga nazar solinsa, zamonaviy ipoteka tizimlari raqamli texnologiyalar, ko‘p 
kanalli moliyalashtirish va kredit skoring tizimlari asosida tashkil etilmoqda. O‘zbekistonda esa ipoteka kreditlari 
moliyalashtirish manbalari asosan bank depozitlari va davlat subsidiyalari ajratilmoqda.

Ushbu maqolada ipoteka kreditlash tizimidagi mavjud holat, mavjud muammolar va takomillashtirish 
bo‘yicha zarur chora-tadbirlar AT “Xalq bank” misolida tahlil qilinadi. Shu orqali ipoteka kreditlashning joriy 
amaliyotini yanada samarali va keng ommaga moslashtirilgan shaklga olib chiqish bo‘yicha ilmiy asoslangan 
takliflar ishlab chiqiladi.

M A V Z U G A  O I D  A D A B I Y O T L A R  S H A R H I
Ipoteka kreditlash tizimi bo‘yicha ilmiy va amaliy adabiyotlar tahlili ushbu moliyaviy mexanizmning 

rivojlanishi, iqtisodiyotdagi roli, ijtimoiy ta’siri hamda tijorat banklari faoliyatidagi o‘rni haqida keng qamrovli 
yondashuvlarni namoyon qiladi.

Ipoteka kreditlashning iqtisodiy mohiyati va moliyaviy mexanizmlari to‘g‘risida birinchi navbatda klassik 
iqtisodchilar va moliyachilar tomonidan taqdim etilgan nazariyalar asosida izohlar berilgan. Jumladan, G‘arb 
olimlari – F. Modilyani, M. Miller va D. Durandlarning kapital tuzilmasi va uy-joy moliyalashtirish tizimi haqidagi 
ishlari ipoteka kreditlari orqali iqtisodiy o‘sishni rag‘batlantirish g‘oyasini ilgari suradi.

Jahon tajribasiga oid adabiyotlarda ipoteka kreditlari bozorining rivojlanishi moliya bozori barqarorligi bilan 
chambarchas bog‘liq ekanligi qayd etiladi. Masalan, A. Turner (2012) va K. Reinhart hamda K. Rogoff (2009) 
asarlarida AQShda yuz bergan 2008-yilgi moliyaviy inqirozning sabablari sifatida nazoratsiz ipoteka kreditlash 
siyosati, “subprime” kreditlar va risklarni noto‘g‘ri baholash kabi omillar ko‘rsatiladi.

O‘zbekiston sharoitida ipoteka kreditlash tizimi bo‘yicha yetakchi iqtisodchilar – A. Xodjayev, A. Vohidov, 
R. Sagdullayev, D. Abdurahmonov, M. Azizovlarning ilmiy izlanishlarida ipoteka kreditlarining iqtisodiy asoslari, 
ularni moliyalashtirish manbalari, kredit risklarini baholash tizimlari va ularning aholi ijtimoiy ahvoli bilan 
bog‘liqligi atroflicha yoritilgan.

Xalqaro tashkilotlarning (Jahon banki, Osiyo taraqqiyot banki, Ipoteka instituti va boshqalar) O‘zbekiston 
bo‘yicha tayyorlagan tahliliy ma’lumotlarida ipoteka kreditlarining davlat byudjeti subsidiyalariga yuqori darajada 
tayanishi, moliyalashtirish kanallarining cheklangani va raqamli texnologiyalar joriy etilishining sustligi asosiy 
muammo sifatida ko‘rsatilgan. Jumladan, World Bank Mortgage Market Diagnostic Report (2022) va ADB 
Uzbekistan Housing Finance Assessment (2021) kabi manbalar ushbu yo‘nalishda chuqur tahlil beradi.

Shuningdek, AT “Xalq bank”ning yillik hisobotlari, korporativ strategiya hujjatlari va rasmiy tahliliy materiallari 
bank amaliyotining ipoteka kreditlash bo‘yicha real holatini ko‘rsatadi. Unda ipoteka kreditlari hajmining yillik 
o‘sishi, subsidiya asosida berilgan kreditlar soni, RCC tizimining joriy etilishi va viloyatlar bo‘yicha taqsimoti 
keltirilgan.

T A D Q I Q O T  M E T O D O L O G I YA S I
Mazkur ilmiy maqolada O‘zbekiston Respublikasi tijorat banklarining, xususan AT “Xalq bank” misolida 

ipoteka kreditlash tizimining amaliy holati, mavjud muammolari va ularni bartaraf etish yo‘llari tahlil qilindi. 
Tadqiqot davomida bank xizmatlarining amaliy jihatlari, ipoteka kreditlarining ajratilish mexanizmlari, subsidiya 
olish shartlari, moliyalashtirish manbalari va raqamli texnologiyalar (jumladan, RCC dasturi) asosidagi xizmat 
ko‘rsatish tizimlari chuqur o‘rganildi.

T A H L I L  V A  N A T I J A L A R
O‘zbekiston Respublikasida amalga oshirilayotgan chuqur iqtisodiy islohotlar, moliyaviy xizmatlar 

infratuzilmasining takomillashuvi va aholining yashash sharoitlarini yaxshilashga qaratilgan davlat dasturlari 
ipoteka kreditlash tizimining sezilarli darajada rivojlanishiga xizmat qilmoqda. Tadqiqot natijalari quyidagi asosiy 
jihatlarni ko‘rsatdi:

Ipoteka kreditlash hajmining ortishi. 2025-yilning I choragida ipoteka kreditlari 4,5 trillion so‘mga yetgan 
bo‘lib, bu o‘tgan yilning mos davriga nisbatan 20% o‘sishni bildiradi. AT “Xalq bank” ushbu ko‘rsatkichda muhim 
o‘rinni egallab, minglab mijozlarga kredit ajratgan.

Ko‘chmas mulk bozori faolligining oshishi. 2025-yil I choragida 89,4 mingta ko‘chmas mulk bitimi amalga 
oshirildi, bu esa 11,5% o‘sishga teng. Jizzax, Navoiy va Qoraqalpog‘iston hududlarida ayniqsa yuqori o‘sish 
sur’atlari kuzatildi.

Uy-joy narxlari va ijara rentabelligi. Toshkent shahrida o‘rtacha uy-joy narxlari (1 kv.m) $1,251 ga yetdi. 2–3 
xonali xonadonlar eng yuqori daromadlilikni ko‘rsatdi (Shayxontohurda mos ravishda 59% va 56%).

Bank infratuzilmasining raqamlashtirilishi. AT “Xalq bank”da RCC (Retail Credit Conver) platformasi joriy 
qilinib, ipoteka kreditlari bo‘yicha arizalarni tez va qulay qabul qilish imkonini bermoqda. Bu bank xizmatlarining 
samaradorligini oshirishda muhim rol o‘ynadi.

Huquqiy va hisob siyosati asoslari. Tahlillar ko‘rsatdiki, bankning ipoteka faoliyati “Banklar va bank faoliyati 
to‘g‘risida”gi Qonun, “Buxgalteriya hisobi to‘g‘risida”gi Qonun, Markaziy bank yo‘riqnomalari (1834-sonli, 1270-
sonli) asosida yuritiladi.

Narxlarning muvozanati. Uy-joy narxlari oshmoqda, biroq bu o‘sish aholining real daromadlari bilan uyg‘un 
bo‘lib, bozorda muvozanatli rivojlanish kuzatilmoqda.

Ipoteka kreditlarining barqarorligi. Foiz stavkalari o‘rtacha 18% atrofida saqlanmoqda, bu esa bozordagi 
inflyatsiya sharoitida o‘rtacha 5–6% real foiz darajasini ifodalaydi.

X U L O S A  V A  T A K L I F L A R
Yuqorida keltirilgan tahliliy ma’lumotlar va statistik ko‘rsatkichlar asosida xulosa qilib aytish mumkinki, 

ipoteka kreditlash tizimi O‘zbekiston Respublikasida amalga oshirilayotgan moliyaviy islohotlar va iqtisodiy 
strategiyalarning muhim tarkibiy qismi sifatida shakllanmoqda. Aholining uy-joy sharoitlarini yaxshilash, 
ko‘chmas mulk bozorini faollashtirish va bank xizmatlarining raqamli transformatsiyasini jadallashtirishda ipoteka 
moliyalashtiruvining o‘rni alohida ahamiyat kasb etmoqda. Shuningdek, uy-joyga bo‘lgan talab ortib borayotgan, 
aholi daromadlari nisbatan o‘sgan va qurilish sohasi yuqori sur’atlar bilan rivojlanayotgan bir vaqtda ipoteka 
kreditlash bozorini zamonaviy yondashuvlar asosida isloh qilish zarur. Kredit skoring tizimlarining joriy qilinishi, 
uzoq muddatli moliyalashtirish manbalarini diversifikatsiyalash, bank xizmatlarini raqamlashtirish va ochiq 
ma’lumotlar bazasini yaratish orqali sektorning shaffofligi ortadi va mamlakatimizning iqtisodiy taraqqiyotini, 
moliyaviy barqarorligini hamda fuqarolar farovonligini ta’minlaydigan muhim omil sifatida xizmat qiladi.

